
Canllawiau Cynllunio Atodol 

Atgyweirio, Cynnal a Chadw ac
Effeithlonrwydd Ynni Priodol mewn
Adeiladau Traddodiadol:
Canllawiau ar Gyfer Cynaliadwyedd



Mae’r canllawiau cynllunio atodol hyn wedi’u
cyflwyno i sicrhau bod treftadaeth adeiledig Sir
Gaerfyrddin yn cael ei gwarchod a’i chynnal yn
briodol ar gyfer cenedlaethau’r dyfodol. Maen nhw’n
berthnasol i bob adeilad hanesyddol yn y sir, nid dim
ond y rhai sydd â gwarchodaeth statudol, h.y. nid
adeiladau rhestredig neu’r rhai mewn ardaloedd
cadwraeth yn unig. 

Maen nhw’n nodi pam y dylid defnyddio plastrau,
rendradau a deunyddiau inswleiddio ‘anadladwy’
traddodiadol mewn adeiladau hanesyddol, a
byddan nhw’n llywio’r penderfyniadau a wneir pan
gynigir gwaith newid, addasu, adnewyddu neu
atgyweirio fel rhan o gais cynllunio, yn unol â
chyngor a roddir gan y Cyngor ac o ran y gwaith y
mae'r Cyngor yn ei wneud ar ei stoc adeiladau ei
hun.

1.

Am fwy o wybodaeth cysylltwch â

canolfantywi.org.uk



2.

Cyd-destun Polisi

Mae’r Cyngor yn asesu cynigion a cheisiadau mewn perthynas
ag adeiladau hanesyddol, pa un a ydynt wedi’u dynodi’n ffurfiol
ai peidio, yn erbyn grŵp o bolisiau presennol sy’n hyrwyddo
cynaliadwyedd adeiladau hanesyddol. Mae’r rhain yn cynnwys: 

Creu Lleoedd a Lleoedd Cynaliadwy (SP12) 
Addasu ac Ailddefnyddio Adeiladau Gwledig at Ddefnydd
Preswyl (RD2) 
Gwarchod a Gwella’r Amgylchedd Adeiledig a Hanesyddol
(SP15) 
Adeiladau Rhestredig ac Ardaloedd Cadwraeth (BHE1)
Newid yn yr Hinsawdd (SP16)

Yn unol â pholisi treftadaeth adeiledig, mae’r Canllawiau
Cynllunio Atodol hyn yn cynorthwyo’n benodol o ran dehongli a
gweithredu’r canlynol:
1.    Deddf Llesiant Cenedlaethau'r Dyfodol (Cymru) 2015
2.    Rheoli Newid i Adeiladau Rhestredig yng Nghymru
3.    Cynllun Datblygu Lleol (2018-2033). Yr amcanion
strategol:

AS5 Diogelu a gwella'r amgylchedd adeiledig a hanesyddol
a hyrwyddo'r arfer o ailddefnyddio adeiladau segur yn
briodol.
AS7 Gwneud cyfraniad sylweddol tuag at fynd i'r afael ag
achos newid yn yr hinsawdd ac addasu i'w effeithiau, gan
gynnwys hyrwyddo ynni adnewyddadwy a'r defnydd
effeithlon o adnoddau a'u diogelu. 

Nod y CCA?

Mae’r polisi hwn yn egluro pam mae gallu ffabrig adeiladu
traddodiadol i ‘anadlu’ yn angenrheidiol a pham mae’n rhaid
defnyddio deunyddiau ‘anadladwy’ wrth blastro, rendro ac
insiwleiddio adeiladau traddodiadol.

Maen nhw'n esbonio:

Sut mae adeiladau hanesyddol neu draddodiadol, y mwyafrif
ohonynt yn fwy na 100 mlwydd oed, yn cael eu hadeiladu fel
arfer o gerrig solet neu frics heb geudod, a sut maent yn
gweithredu.

Pam fod adeiladau hanesyddol yn wahanol i waith adeiladu
waliau ceudod modern yn yr 20fed ganrif.

Sut mae deunyddiau sy’n caniatáu i anwedd dreiddio trwyddynt
neu ddeunyddiau ‘anadladwy’ yn ‘agored i anwedd’ gan ganiatáu
i leithder fynd i mewn ac allan yn rhwydd o ffabrig yr adeilad.

Y problemau sy’n codi pan ddefnyddir deunyddiau nad ydynt yn
anadladwy – gan gynnwys pren yn pydru, colli gwres a llwydni.

Manteision defnyddio deunyddiau anadladwy traddodiadol i
breswylwyr, perchnogion ac ystad dai ehangach Cymru.

Pam mae defnyddio deunyddiau anadladwy traddodiadol yn
hanfodol i gynaliadwyedd y stoc dai ddomestig bresennol.

Adeiladwaith adeiladau traddodiadol/hanesyddol

Mae gan adeiladau traddodiadol adeiladwaith waliau
solet (heb geudod) o gerrig neu frics, ac adeiladwyd y
rhan fwyaf ohonynt cyn 1919. Ar draws Cymru, mae tua
500,000 o gartrefi yn adeiladau o'r math hwn, sef tua
1/3 o stoc dai Cymru. 

3.

Yn draddodiadol, mae tai o'r math hwn o adeiladwaith yn
dibynnu ar drwch y wal i gadw'r preswylwyr yn gynnes ac
yn sych, yn hytrach nag unrhyw rendrad neu baent
gwrth-ddŵr.

Mae nodweddion adeilad â waliau solet yn cynnwys y
canlynol:

Sylfeini bas
Yn aml, mae gan adeiladau cerrig fwd neu siâl wedi'i
fewnlenwi rhwng wynebau'r waliau allanol a mewnol.
Pren yn y waliau, e.e. linteli'r ffenestri a thrawstiau'r llawr.
Wedi'i adeiladu'n wreiddiol gyda morter calch anadladwy. 
Yn aml, wedi'i rendro, ei blastro a'i galchu â chalch
anadladwy.  

Adeiladwaith Modern yr 20fed Ganrif

Mae adeiladwaith traddodiadol yn cael ei gymharu ag
adeiladau y mae eu waliau allanol yn cynnwys dau 'groen'
gyda cheudod rhyngddynt: adeiladwaith waliau ceudod.
Gall y 'crwyn' hyn fod yn frics, blociau neu bren, ond y
nodwedd gyffredin yw bod ganddynt fwlch rhwng y
'crwyn’. 

4.

Mae'r bwlch yno i atal lleithder rhag teithio o'r 'croen'
allanol i du mewn yr adeilad a'r rhwystr ffisegol hwn sy'n
cadw preswylwyr yr adeilad yn sych.

Mae nodweddion adeilad â waliau ceudod yn
cynnwys y canlynol:

Sylfeini dwfn – yn unol â'r Rheoliadau Adeiladu.
Cwrs atal lleithder i sicrhau bod unrhyw ddŵr sy'n rhedeg i
lawr y ceudod yn mynd allan o'r adeilad yn hytrach na
chronni ar waelod y ceudod. 
Wedi'i adeiladu'n wreiddiol gyda morter anhyblyg,
ananadladwy, fel sment.

6.

Sut i benderfynu a yw wal frics yn solet neu a oes ganddi geudod

Mae dwy ffordd hawdd i weld a oes gennych waliau ceudod. Edrychwch ar asiad neu batrwm y gwaith brics neu
gwiriwch drwch y wal.

Gellir mesur trwch wal wrth ddrws neu ffenestr. Mae wal solet yn debygol o fod yn 23cm (9") o drwch, yn ogystal â
phlastro mewnol a rendro allanol (os ydynt yno), ac mae wal geudod yn 30cm (11.5"), yn ogystal â phlastro a
rendro (os ydynt yno).

5

Mae wal geudod wedi gosod yr holl frics ar ei hyd ac fel
arfer dim ond wyneb hir y brics sydd i'w weld. Mae ail
wal yn ffurfio'r 'croen' y tu mewn ac mae'r ddwy wal
wedi'u clymu at ei gilydd gyda chlymau wal.

Mae gan wal frics solet wyneb hir y brics a'r wyneb byr
yn ymddangos mewn patrwm cyson. Mae'r wyneb byr
yn mynd yn syth drwy'r wal solet, felly mae'r un patrwm
wedi'i adlewyrchu ar ochr arall y wal. 



4.

Dylid defnyddio deunyddiau anadladwy i

rendro, plastro ac inswleiddio pob adeilad

traddodiadol ag adeiladwaith waliau

solet, er mwyn sicrhau y gall unrhyw

leithder sy'n mynd i mewn i waliau solet yr

adeilad adael yn rhydd. 

6.

Beth yw deunyddiau anadladwy?  

Deunyddiau sy'n caniatáu i anwedd dreiddio drwyddynt neu
ddeunyddiau 'anadladwy' yw'r rheiny sy'n agored i anwedd ac
sy'n caniatáu i leithder fynd i mewn ac allan o adeiladwaith yr
adeilad yn rhydd.  

Mae'r deunyddiau hyn yn cynnwys morter a phlastr calch, yn
ogystal â llawer o ddeunyddiau inswleiddio naturiol, fel calch
corc, calch cywarch, gwlân defaid a byrddau ffibr pren.  

Mae deunyddiau ananadladwy ac amhriodol yn cynnwys
morter a rendrad sment; plastr gypswm; a deunydd
inswleiddio â chefn ffoil neu bolystyren allwthiol.

Canlyniadau defnyddio deunyddiau
ananadladwy ar adeilad traddodiadol. 

Oherwydd bod gan y mwyafrif o adeiladau traddodiadol
sylfeini bas, maent yn tueddu i symud ychydig drwy'r
flwyddyn wrth i'r ddaear fynd yn wlyb ac yn sych, ac yn boeth
ac yn oer. Os yw adeilad wedi'i orchuddio â morter anhyblyg,
fel sment neu blastr gypswm, yn aml mae'r rendrad yn cracio
gyda'r symud hwn ac mae'n anochel bod lleithder yn mynd i
mewn i'r wal. Unwaith y bydd dŵr yn y wal mae'n anodd iawn
iddo ddianc. 

Gallwch weld tystiolaeth o hyn ar ôl glaw ar adeilad wedi'i
rendro â sment, lle mae lleithder yn ceisio dod o hyd i'w ffordd
allan o'r craciau.



Pren yn Pydru. Unwaith y bydd dŵr yn mynd i mewn i wal, mae'n tueddu
i gael ei ddal yno. Mae'n haws i ddŵr fynd i mewn drwy grac bach na
mynd allan drwyddo. Os yw dŵr yn cael ei ddal mewn wal gan rendrad a
phlastr ananadladwy, mae unrhyw bren sydd yn y wal honno yn debygol
iawn o bydru. 

Colli Gwres. Os yw dŵr wedi'i ddal mewn wal solet yn y morter rhwng y
cerrig neu'r brics, mae cynhwysedd thermol y wal yn gostwng, sy'n
golygu bod y wal honno'n dargludo gwres yn fwy effeithiol a bod gwres
yn cael ei golli'n gyflymach. Felly, mae'n ddrutach gwresogi adeilad
waliau solet sy'n llaith.

Twf Llwydni. Os yw waliau allanol adeilad yn llaith ac yn oer, mae unrhyw
wres a lleithder a gynhyrchir y tu mewn gan y preswylwyr (e.e. drwy
goginio neu gael cawod) yn debygol o gyddwyso ar y waliau oer ac
annog twf llwydni.

Dŵr wedi'i ddal uwchben cwrs atal lleithder. Yn aml, mae atebion i geisio
atal dŵr rhag mynd i mewn i waliau solet yn anaddas. Ni ellir gosod
cyrsiau atal lleithder wedi'u chwistrellu yn llwyddiannus oherwydd y
gwagleoedd yn y waliau a mandyllogrwydd llawer o forter, brics a
cherrig hanesyddol. Mae bron yn amhosibl ffurfio haen anhydraidd
barhaus wrth droed wal hanesyddol i atal lleithder rhag codi i fyny'r wal
o'r ddaear, ac felly mae ymdrechion i chwistrellu cwrs atal lleithder yn
arwain at haen â bylchau ynddi, sy'n tueddu i gael effaith i'r gwrthwyneb
i'r hyn a fwriadwyd drwy ddal dŵr uwchben y cwrs atal lleithder yn y wal.

Mae tancio yn gwaethygu'r broblem. Mae tancio wyneb wal fewnol yn
ychwanegu haen anhydraidd arall at wal hanesyddol ac mae'n dal
lleithder mewn wal, yn yr un modd â rendrad sment, gan waethygu
problemau o ran colli gwres, pren sy'n pydru a thwf llwydni.

7.

4.

Dylai ceisiadau cynllunio neu waith arfaethedig i

uwchraddio effeithlonrwydd ynni adeiladau

hanesyddol ddangos yn gyntaf fod y waliau'n sych,

bod lleithder yn anweddu a bod yr adeilad yn

perfformio'n gywir, cyn cyflwyno unrhyw

ddeunyddiau inswleiddio anadladwy newydd.

8.

Cynaliadwyedd ac Adeiladau
Traddodiadol 

Mae stoc dai ddomestig Cymru yn cynnwys tua 500,000
o adeiladau traddodiadol. Nid yw caniatáu i'r adeiladau
hyn fynd yn llaith a dirywio yn economaidd hyfyw, yn
effeithlon o safbwynt yr amgylchedd nac yn iach i
breswylwyr. 

Byddai creu’r ynni sydd wedi’i ymgorffori yn yr adeiladau
hyn o safbwynt carbon a safbwynt economaidd yn
afresymol ac mae adeiladau hanesyddol yn rhan unigryw
o ddiwylliant a threftadaeth Cymru.

Er mwyn gwella effeithlonrwydd ynni adeiladau
traddodiadol felly mae'n hynod bwysig eu bod yn cael eu
hatgyweirio a'u cynnal a’u cadw gan ddefnyddio
deunyddiau anadladwy priodol.

Arbed Ynni: ble i ddechrau?  

Mae perchnogion adeiladau hanesyddol yn aml yn gweld bod
eu hadeiladau'n perfformio'n llawer mwy effeithlon o ran colli
gwres ac aer pan fydd lleithder yn gallu anweddu'n gywir.

Wrth ystyried effeithlonrwydd ynni, felly, y cam cyntaf ddylai
fod i sicrhau bod y waliau a'r pren sydd wedi'i osod yn sych
drwy sicrhau bod y rendrad a'r plastr yn gallu anadlu. Dim ond
unwaith y bydd y waliau'n sych y dylid ystyried ychwanegu
unrhyw fesurau arbed ynni, ac yna dim ond deunyddiau
inswleiddio anadladwy y dylid eu defnyddio.



Ffyrdd eraill o wella Effeithlonrwydd Ynni

Yn ogystal â chadw adeilad wedi'i gynnal a'i gadw'n dda ac

yn sych, gallai mesurau risg cymharol isel eraill i wella

effeithlonrwydd ynni mewn adeilad traddodiadol gynnwys

inswleiddio atig gan ddefnyddio inswleiddiad sy'n gallu

anadlu, a gwydr eilaidd neu atal drafft o gwmpas ffenestri.

Wrth ddefnyddio Inswleiddiad Waliau Mewnol ac Allanol ar

Adeiladau Traddodiadol mae perygl gwirioneddol o ddal

lleithder yn y waliau. Argymhellir yn gryf eich bod yn ceisio

cyngor y Tîm Treftadaeth Adeiledig wrth ystyried y math

hwn o inswleiddio waliau. 

9.

Materion Cynnal a Chadw

Bydd cynnal a chadw rheolaidd ac atgyweiriadau
amserol yn atal problemau syml rhag datblygu i fod yn
faterion mwy difrifol a chostus. Mae problemau cyffredin
a waliau llaith yn aml yn ymwneud ag atgyweiriadau
amhriodol gan ddefnyddio sment; cwteri a pheipiau dŵr
yn gollwng, wedi'u blocio neu ar goll; simneiau'n gollwng
neu wedi’u blocio; a llystyfiant yn tyfu ar adeiladau.

Mae llawer o resymau da dros wneud gwaith cynnal a
chadw rheolaidd ar adeiladau. Gall helpu i wneud y
canlynol:

Cadw waliau adeiladau yn sych ac felly lleihau costau
gwresogi
Cadw uchafswm gwerth adeilad, yn enwedig pan fo
nodweddion pensaernïol gwreiddiol yn dal i fod yn
bresennol.
Arbed arian drwy atgyweirio nodweddion, megis
ffenestri, yn hytrach na gosod rhai newydd.
Atal problemau mwy difrifol, megis pydredd sych, ac
osgoi cost ac amhariad gwaith atgyweirio mawr.
Cynnal golwg eich adeilad a chyfrannu at ymdeimlad
o falchder yn eich cymuned.
Hyrwyddo cynaliadwyedd trwy warchod eich adeilad
er mwyn i genedlaethau'r dyfodol ei ddefnyddio a'i
fwynhau.



Casgliad

Mae cynaliadwyedd treftadaeth adeiledig Cymru yn
dibynnu ar ei hyfywedd economaidd ac
amgylcheddol. Os yw adeilad yn perfformio'n wael
yn ei rôl o ran cadw’r preswylwyr yn gynnes, yn sych
ac yn iach, bydd yn dadfeilio ac, yn y pen draw, yn
segur. 

Yng Nghymru, ac yn benodol lle mae cyfran mor
fawr o’r stoc dai o adeiladwaith traddodiadol, y
cyfraniad pwysicaf y gellir ei wneud i'w
chynaliadwyedd yw sicrhau bod waliau adeiladau
traddodiadol yn cael eu cadw'n sych drwy
ddefnyddio deunyddiau anadladwy sy'n gydnaws â'r
math o adeiladwaith: deunyddiau fel morter a
rendrad calch. Mae hyn yn sicrhau bod unrhyw
leithder sy'n mynd i mewn i waliau solet yr adeilad yn
gallu gadael yn rhydd a bod yr adeilad yn
perfformio'n effeithlon. Dylai unrhyw waith sy’n cael
ei ystyried i uwchraddio effeithlonrwydd ynni
ddangos yn gyntaf fod yr adeilad hanesyddol yn
‘anadlu’ yn gywir, ac yna sicrhau mai dim ond
deunyddiau inswleiddio anadladwy traddodiadol sy’n
cael eu defnyddio, i warchod rhag problemau fel
pren yn pydru, colli gwres a thyfiant llwydni yn y
dyfodol.

Ffynonellau gwybodaeth pellach

Gwybodaeth a chyrsiau Canolfan Tywi:
www.canolfantywi.org.uk

Rheoliadau Adeiladu 2010 Dogfen Gymeradwy Rhan L,
Cyfrol 1, 0.8-0.15

Cadw - Sut i Wella Effeithlonrwydd Ynni mewn Adeiladau
Hanesyddol yng Nghymru: www.cadw.llyw.cymru/cyngor-
a-cymorth

Canllawiau’r Gymdeithas Gwarchod Adeiladau Hynafol:
www.spab.org.uk/advice

Bydd y canllawiau cynllunio atodol hyn yn cael eu
hystyried ac yn arwain penderfyniadau pan fydd
gwaith addasu, adnewyddu neu atgyweirio yn
cael ei gynnig neu ei hyrwyddo gan Gyngor Sir
Caerfyrddin i unrhyw adeiladau o adeiladwaith
traddodiadol yn y sir, er mwyn helpu i gyflawni ei
ymrwymiadau di-garbon.

Cynhyrchwyd y Canllawiau Cynllunio Atodol hyn gan Dîm
Treftadaeth Adeiledig Cyngor Sir Caerfyrddin

www.sirgar.llyw.cymru/cartref/gwasanaethaur-
cyngor/cynllunio/adeiladau-rhestredig-ac-ardaloedd-
cadwraeth/

www.canolfantywi.org.uk

Am ragor o wybodaeth cysylltwch â: 
canolfantywicentre@sirgar.gov.uk
01558 824271

